
Darllen: Habacuc 1:5-11

Yr Arglwydd yn ateb Habacuc 

5 “Edrychwch ar y cenhedloedd, a cewch sioc go iawn. Mae rhywbeth ar fin digwydd 

fyddwch chi ddim yn ei gredu, petai rhywun yn dweud wrthoch chi! 6 Dw i'n codi'r Babiloniaid — y genedl greulon a gwyllt sy'n ysgubo ar draws y byd yn concro a dwyn cartrefi pobl eraill. 

7 Maen nhw'n codi braw ac arswyd ar bawb. Maen nhw'n falch ac yn gwneud fel y mynnon. 8 Mae eu ceffylau yn gyflymach na'r llewpard, ac yn fwy siarp na bleiddiaid yn y nos. Maen nhw'n carlamu am bellter enfawr, ac yn disgyn fel fwlturiaid ar ysglyfaeth. 

9 Trais ydy eu hunig fwriad. Maen nhw'n hollol benderfynol, ac yn casglu carcharorion rif y tywod. 10 Maen nhw'n gwneud sbort o frenhinoedd, 

ac yn chwerthin ar lywodraethwyr. Mae pob dinas gaerog fel jôc iddyn nhw; 

maen nhw'n codi rampiau, yn gwarchae a gorchfygu. 11 Mae’n nhw’n euog o flaen Duw am wneud eu grym milwrol yn Dduw.
Gallwn fod yn sicr nad oedd Habacuc yn disgwyl cael yr ateb yma gan Dduw! Roedd Duw wedi dewis y Babiloniaid, ‘..genedl greulon a gwyllt sy'n ysgubo ar draws y byd yn concro a dwyn cartrefi pobl eraill,’  i ddysgu gwers i’w bobl, i bobl Jwda!  Roedden nhw wedi gwrthod gwrando ar negeswyr Duw – wedi gwrthod gwrando ar Habacuc a’i debyg – ac er fod Duw wedi bod yn amyneddgar iawn, iawn am amser maith, roedd ei amynedd wedi dod i ben. 

Dyma farn ddychrynllyd Duw ar ei bobl ei hun. Roedd ei bobl wedi troi cefn arno a sathru popeth da o dan draed. Roedd y bobl wedi tynnu’n groes gymaint, a gwrthod cael eu dysgu, fel mai dyma’r unig opsiwn oedd ar ôl. Roedden nhw’n mynd i orfod dysgu ‘the hard way’. Roedden nhw’n mynd i gael eu llorio a’u llethu a’u cam-drin gan eu gelynion nes y bydden nhw’n barod i gael eu dysgu. Roedd Duw am sortio allan y problemau drwy eu barnu – a hynny’n hollol deg. 
Roedd y Babiloniaid yn siŵr o gael buddugoliaeth; doedd dim rhaid iddyn nhw boeni am gael gwrthwynebiad, oherwydd roedd Duw wedi penderfynu mai nhw fyddai’n ennill. Roedd Duw am eu defnyddio nhw i gyflawni ei bwrpas ei hun.
Mae’r bobl waethaf (a hyd yn oed Satan ei hun, y diafol) yn llaw Duw yn y pendraw. Dydy Duw ddim yn gyfrifol am eu troseddau, a does ganddo ddim rhan yn y drygioni mae nhw’n ei wneud. (Mae rhai pobl yn dweud os mai Duw yw’r ‘boss’ ac os mai ef sy’n frenin ar y cyfan mai Ef sy’n gwneud i bobl bechu. Mae nhw’n dweud mai Duw sy’n gyfrifol am y drwg mae pobl yn wneud. Ond dydy hyn ddim yn wir.)  Does na ddim drygioni na phechod yn agos i Dduw. Mae’r Beibl yn dangos fod yr annuwiol (pobl heb berthynas â Duw) yn cael eu tynnu yma ac acw gan nerth Duw, ond fod ei beiau a’u pechodau oddi fewn iddyn nhw ac nid yn dod o Dduw.
Roedd y Babiloniaid yn ‘falch ac yn gwneud fel y mynnon.‘ Doedden nhw ddim yn plygu i unrhyw gyfraith na threfn. Roedd eu creulondeb yn anhygoel. Roedd ganddyn nhw geffylau cyflym fyddai’n dod â nhw i Jwda mewn dim o dro. Er fod pobl Jwda’n meddwl eu bod yn saff, fyddai eu hamddiffynfeydd yn dda i ddim o flaen byddin Babilon. Doedd gan yr Iddewon ddim gobaith eu gwrthsefyll.  Bydden nhw’n cael eu gwneud yn garcharorion gan y Babiloniaid. 
Roedd pobl Jwda i fod yn bobl arbennig i Dduw. Ond gan eu bod wedi troi ei cefnau arno, a mwynhau pechu ac anwybyddu ei gyfreithiau, roedden nhw’n mynd i gael gweld beth oedd pen draw mynd eu ffordd eu hunain. Roedd y Babiloniaid yn bobl waeth a mwy creulon na’r Iddewon.  Doedden nhw ddim yn bobl arbennig i Dduw. Doedden nhw ddim wedi derbyn yr un bendithion o law Duw. Felly roedd Duw yn disgwyl mwy gan ei bobl ei hun – y bobl oedd i fod yn ei nabod ac yn gwybod beth oedd y gwir.  
Doedd y Babiloniaid ddim yn addoli Duw.  Roedden nhw’n addoli ei nerth eu hunain a’u grym milwrol. Dyn ni wedi sôn am falchder o’r blaen – trystio pethau eraill ar wahân i Dduw – ac mae bod yn bobl falch yn ffordd sicr o wrthod derbyn Duw.

Wyt ti’n meddwl bod Habacuc yn hoffi ateb Duw? 

